
	1.
	Ֆինանսների նախարարության
30.06.2020թ. 
թիվ 01/26/9663-2020 գրություն


	Ուսումնասիրելով Գնման գործընթացը կազմակերպելու և Հայաստանի Հանրապետության կառավարության 2019 թվականի դեկտեմբերի 26-ի N 1919-Ն որոշման մեջ փոփոխություն և լրացում կատարելու մասին ՀՀ կառավարության որոշման նախագիծը՝ հայտնում ենք հետևյալը.
Նախագծի ընդունումը հիմնավորող փաստաթղթերի համաձայն գնումների հետ կապված բողոքները քննող անձի կողմից կայացված որոշման կատարման արդյունքում գնահատող հանձնաժողովը պետք է չկայացած հայտարարեր ընթացակարգը՝ նկատի ունենալով, որ հայտերի գնահատումն իրականացվել է գործող կարգավորումներին անհամապատասխան:

Ելնելով վերոգրյալից և հիմք ընդունելով ՀՀ քաղաքացիական դատավարության օրենսգրքի 129-րդ հոդվածի 4-րդ մասը, համաձայն որի «Գնումների մասին» ՀՀ օրենքով նախատեսված գնումների հետ կապված վեճերով չի կարող կիրառվել հայցի ապահովման այնպիսի միջոց, որը կհանգեցնի գնման գործընթացի կամ գնման պայմանագրի կատարման կասեցմանը, առաջարկում ենք համապատասխան միջնորդություն ներկայացնել դատարան՝ գնումների հետ կապված բողոքներ քննող անձի կողմից կայացված որոշման կիրառման նկատմամբ դրված սահմանափակումը վերացնելու և այդ հիմքով ընթացակարգը չեղյալ հայտարարելու համար:


Միաժամանակ անհասկանալի է գնման ընթացակարգի կազմակերպման շրջանակում ընտրված մասնակցից պայմանագրի և որակավորման ապահովումներ պահանջելու  պայմանների բացառումը, առավել ևս, որ ձեռքբերումները նախատեսվում է իրականացվել մրցակցային ընթացակարգի արդյունքում ընտրված մասնակցից, քանզի եթե գնահատող հանձնաժողովը հայտերի գնահատումն իրականացներ գործող կարգավորումներին համապատասխան, ապա նշված մասնակիցը պայմանագրի կնքման շրջանակում պետք է ներկայացներ հիշյալ ապահովումները:


Միաժամանակ նախագծի փաթեթը չի պարունակում հիմնավորումներ բացառությունների կիրառման վերաբերյալ, մասնավորապես՝ թե պատվիրատուն ինչպես է ապահովելու պայմանագրի (կանխավճարի) և որակավորման ապահովման պայմանները չկիրառելու դեպքում առաջանալիք հնարավոր ռիսկերի նվազեցումը:

Տեղեկացնում ենք նաև, որ ՀՀ կառավարության 21/05/2020թ. N 778-Ն որոշմամբ փոփոխություններ են կատարվել ՀՀ կառավարության 04/05/2017թ. N 526-Ն որոշմամբ հաստատված կարգում, ինչի արդյունքում՝

·  ընտրված մասնակիցը որակավորման ապահովումը կարող է ներկայացնել նաև կանխիկ փողի ձևով, որը պահվում է ՀՀ ֆինանսների նախարարության անվամբ բացված գանձապետական հաշվում.
·  այն գնումների դեպքում, որոնց իրականացման նպատակով կնքված պայմանագիրը կատարվում է փուլային ձևով և յուրաքանչյուր փուլի կատարումը ուղղակիորեն փոխկապակցված չէ պայմանագրով սահմանված պահանջներին համապատասխան ստացվելիք վերջնարդյունքի հետ, յուրաքանչյուր փուլի արդյունքը պատվիրատուի կողմից ընդունվելուց հետո այդ գումարի չափով նվազեցվում է բանկային երաշխիքի կամ կանխիկ փողի ձևով ներկայացված որակավորման ապահովման գումարը:
Հայտնում ենք նաև, որ նախագծի հավելվածում առկա են խմբագրական բնույթի թերություններ, մասնավորապես, հավելվածի՝ 

·  նվազեցվող տողում 33141210/1 ԳՄԱ կոդի փոխարեն անհրաժեշտ է նշել 33141210/2 հերթական  համարով ԳՄԱ կոդը,

·  ավելացվող տողում «Գնման ձևը» սյունակում անհրաժեշտ է նշել «ՀՄԱ»:
	Դիտողությունն ընդունվել է: Նախագծով սահմանված բացառություններից հանվել է որակավորման ապահովման բացառությունը: Մասնավորապես, մեկ անձից գնում կատարելու դեպքում «Մ.Լ.Ն Ֆարմ» ՍՊԸ-ն կներկայացնի որակավարման և պայմանագրի ապահովում բանկային երաշխիքի կամ կանխիկ փողի ձևով:
Դիտողություններն ընդունվել են, կատարվել են համապատասխան փոփոխություններ:



	2.
	Արդարադատության նախարարության

30.06.2020թ. 

թիվ 01/27.4/14187-2020 գրություն


	«Գնման գործընթացը կազմակերպելու և Հայաստանի Հանրապետության կառավարության 2019 թվականի դեկտեմբերի 26-ի N 1919-Ն որոշման մեջ փոփոխություն և լրացում կատարելու մասին» Հայաստանի Հանրապետության  կառավարության որոշման նախագծով /այսուհետ՝ նախագիծ/ նախատեսվում է թույլատրել Հայաստանի Հանրապետության առողջապահության նախարարությանը չեղարկել Հայաստանի Հանրապետության առողջապահության նախարարության կողմից հայտարարված «ՀՀ ԱՆ ԳՀԱՊՁԲ-2020/6» ծածկագրով գնման ընթացակարգը, իսկ թեստ-երիզների ձեռքբերումն իրականացնել Գնումների մասին օրենքի 23-րդ հոդվածի 1-ին մասի 2-րդ կետին, Հայաստանի Հանրապետության կառավարության 2017 թվականի մայիսի 4-ի N 526-Ն որոշմամբ հաստատված՝ գնումների գործընթացի կազմակերպման կարգի 23-րդ կետի 5-րդ ենթակետի «բ» պարբերությանը համապատասխան՝ մեկ անձից գնման ձևով:

Նախագծին կից ներկայացված հիմնավորման համաձայն՝ «2019թ. կազմակերպվել է 2020 թվականի կարիքների համար անհրաժեշտ թեստ-երիզների ձեռք բերման «ՀՀ ԱՆ ԳՀԱՊՁԲ-2020/6» ծածկագրով գնման ընթացակարգ: Ընթացակարգը ամփոփելուց հետո 2-րդ տեղ զբաղեցրած մասնակիցը բողոքարկել է գնման ընթացակարգը: ՀՀ գնումների հետ կապված բողոքները քննող անձի կողմից ընդունվել է որոշում, ըստ որի բողոքաբերի բողոքը բավարարվել է մասնակի, մասնավորապես, ըստ որոշման անվավեր պետք է ճանաչվեր գնահատող հանձնաժողովի «Հաղթող ճանաչելու» և «Ընթացակարգը ամփոփելու» մասին որոշումները: Առաջին տեղ զբաղեցրած մասնակիցը բողոքարկել է ՀՀ գնումների հետ կապված բողոքները քննող անձի կողմից կայացված որոշումը դատական կարգով: Ներկա պահին գնման ընթացակարգը կասեցված է: Նշված խնդիրները լուծելու նպատակով, նախատեսվում է 2020 թվականի կարիքների համար անհրաժեշտ թեստ-երիզները ձեռք բերել հայտարարված գնման ընթացակարգի արդյունքում ամենացածր գին առաջարկած մասնակցի` «Մ.Լ.Ն. Ֆարմ» ՍՊԸ-ի հետ:»:


Այս առումով անհրաժեշտ ենք համարում դիտարկել հետևյալ իրավական կարգավորումները: Այսպես՝


«Գնումների մասին» օրենքի 51-րդ հոդվածի 1-ին մասի համաձայն՝ 


«1. Գնումների հետ կապված բողոքներ քննող անձին ներկայացված բողոքն ինքնաբերաբար կասեցնում է գնման գործընթացը` սույն օրենքի 50-րդ հոդվածի 9-րդ մասով նախատեսված հայտարարությունը հրապարակվելու օրվանից մինչև բողոքի քննության արդյունքներով ընդունված որոշման՝ ուժի մեջ մտնելու օրը:»:


«Գնումների մասին» օրենքի 46-րդ հոդվածի 2-րդ մասի համաձայն՝


«2. Գնումների, այդ թվում՝ բողոքի քննման հետ կապված հարաբերությունները վարչական հարաբերություններ չեն, և դրանք կարգավորվում են Հայաստանի Հանրապետության քաղաքացիաիրավական հարաբերությունները կարգավորող օրենսդրությամբ:»:


ՀՀ քաղաքացիական դատավարության օրենսգրքի 129-րդ հոդված 4-րդ մասի համաձայն՝ 


«4. «Գնումների մասին» Հայաստանի Հանրապետության օրենքով նախատեսված գնումների հետ կապված վեճերով չի կարող կիրառվել հայցի ապահովման այնպիսի միջոց, որը կհանգեցնի գնման գործընթացի կամ գնման պայմանագրի կատարման կասեցմանը։»:

Վերոհիշյալ կարգավորումների վերլուծություններից պարզ է դառնում, որ գնումների հետ կապված բողոքներ քննող անձին ներկայացված բողոքն ինքնաբերաբար կասեցնում է գնման գործընթացը մինչև բողոքի քննության արդյունքներով ընդունված որոշման՝ ուժի մեջ մտնելու օրը: Մինչդեռ, գնումների հետ կապված վեճերով դատական կարգով բողոքարկման դեպքում չի կարող կիրառվել հայցի ապահովման այնպիսի միջոց, որը կհանգեցնի գնման գործընթացի կամ գնման պայմանագրի կատարման կասեցմանը։ Այսինքն՝ դատական կարգով բողոքարկումը չի հանգեցնում գնման գործընթացի կամ գնման պայմանագրի կատարման կասեցման: Մինչդեռ, նախագծի հիմնավորման համաձայն՝ ներկա պահին գնման ընթացակարգը կասեցված է:


Այս առումով գտնում ենք, որ վերոգրյալ կարգավորումների պարագայում անհրաժեշտ է հիմնավորել Հայաստանի Հանրապետության առողջապահության նախարարության կողմից հայտարարված «ՀՀ ԱՆ ԳՀԱՊՁԲ-2020/6» ծածկագրով գնման ընթացակարգը չեղարկելու վերաբերյալ նախագծով նախատեսված դրույթները, որի պարագայում միայն հնարավոր կլինի լիարժեք գնահատել նախագծով ներկայացված կարգավորման իրավաչափության հարցը: 


Հարկ ենք համարում նաև նշել, որ «Գնումների մասին» օրենքում առկա չեն գնման գործընթացի կասեցումից բխող հարաբերությունները կարգավորող դրույթներ: Ավելին, անհրաժեշտ է նկատի ունենալ նաև այն հանգամանքը, որ հիշյալ օրենքով և ՀՀ կառավարության 2017 թվականի մայիսի 4-ի N 526-Ն որոշմամբ նախատեսված չեն նաև կարգավորումներ՝ գնում կատարելու ընթացակարգը չեղարկելու վերաբերյալ: 

Միաժամանակ հարկ է նշել, որ նախագծի նախաբանում առկա չէ հղում այն իրավական ակտին, որը կարող է հիմք հանդիսանալ գնման ընթացակարգը չեղարկելու համար:


Ելնելով վերոգրյալից՝ նախագիծն անհրաժեշտ է լրացուցիչ հիմնավորել՝ հաշվի առնելով «Գնումների մասին» ՀՀ օրենքի և ՀՀ կառավարության 2017 թվականի մայիսի 4-ի N 526-Ն որոշմամբ սահմանված կարգավորումները:


2. Նախագծի նախաբանից անհրաժեշտ է հանել ՀՀ կառավարության 2017 թվականի դեկտեմբերի 26-ի N 1919 որոշման N 12 հավելվածի 3-րդ կետի 5-րդ ենթակետին կատարված հղումը:
	«ՀՀ ԱՆ ԳՀԱՊՁԲ-2020/6» ծածկագրով գնման ընթացկարգի շրջանակում, բողոքը քննող անձի կողմից ընդունված որոշումի ուժի մեջ մտնելուց հետո Առողջապահության նախարարությունը հարկադիր կատարումն ապահովող ծառայության կողմից ստանում է դատարանի որոշում, ըստ որի Առողջապահության նախարարությանն արգելվում է կատարել ՀՀ գնումների հետ կապված բողոքները քննող անձի կողմից կայացված որոշման կատարմանն ուղղված որևէ գործողություն:
Նախագծով սահմանվում է, որ գնման ընթացակարգը չեղարկվում է, քանի առկա է նախադեպ:
Նախագծում հղումը կատարված է Հայաստանի Հանրապետության 2017 թվականի մայիսի 4-ի N 526-Ն որոշման 3-րդ կետին:

Դիտողությունն ընդունված է, կատարվել է համապատասխան փոփոխություն:

